Xusto despois das elecións municipais a Asociación Veciñal do Saviñao, díante do presuposto municipal recentemente aprobado, considera este como despilfarrador polo que solicita un Plan de Austeridade que reduza os gastos excesivos en persoal e servizos e que non recorte o capítulo de inversións que queda nunha cifra anecdótica.

Comprobados os presupostos do concello para este ano, nos que unha vez descontados os gastos de persoal (30,15 %) e os de servizos (53 %), so quedan 130.000 euros para inversións, a asociación propón a reducción do gasto municipal nos seguintes apartados:

1- Persoal. Dado o gran número de contratos feitos este ano, suxerimos a delimitación das funcións dos numerosos traballadores contratados para turismo, asistencia social, cultura ou mantemento de espazos públicos e a supresión das prazas que non sexan necesarias. Asimesmo consideramos  que nun concello coma o noso, que non chega a 5.000 habitantes, é un exceso e un despilfarro manter dúas adicacións exclusivas na corporación municipal, polo que propoñemos eliminar unha das que existen actualmente.

2- Servizos. É necesario limitar gastos como a rega intensiva dos campos de futbol, o alumado público en lugares nos que non vive ninguén, a iluminación nocturna das instalacións e edificios públicos, o horario de encendido das calefaccións. Tamén suxerimos que se vixíe o consumo de auga sen rexistro que se factura a cargo do Concello.

3- Obras e outros gastos. Consideramos que non son necesarias obras como a varanda que bordea o campo de futbol, a área “recreativa” de detrás do cementerio que ninguén utiliza, o enlousado e tapizado da rotonda do polígono.

Tampouco nos parece que sexa solidario gastar o diñeiro en festas populistas de escasa convocatoria e gusto, como a da xoventude, cando este sector da poboación aínda non ten un local público onde xuntarse, ou a dos maiores, que acaban de ver como privatizaron a única residencia para eles no Saviñao. Sobran festas e faltan servizos.

Por todo elo dende a asociación reclámase unha adaptación da nosa corporación ó momento económico que estamos a vivir, prescindindo do innecesario e populista e concentrando as inversións en actuacións que repercutan no conxunto da sociedade e que cubran as necesidades reais da poboación.

